
YB Ramkarpal Singh a/l Karpal Singh [Bukit Gelugor] minta MENTERI PEMBANGUNAN WANITA, KELUARGA DAN MASYARAKAT menyatakan selain daripada undang-undang berkenaan keselamatan kanak-kanak yang sedia ada, apakah tindakan Kerajaan dalam memastikan semua pihak yang berkenaan, sebagai contoh pihak polis sehingga ke tahap hakim, menguatkuasakan (enforce) perundangan tersebut secara tegas.  

JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Tuan Yang di-Pertua

Kementerian Pembangunan Wanita, Keluarga dan Masyarakat (KPWKM) sebagai kementerian yang bertanggungjawab dalam melindungi kanak-kanak serta memastikan kebajikan kanak-kanak di Malaysia, telah mengorak satu langkah dalam menambah baik undang-undang sedia ada berkaitan perlindungan dan pemeliharaan kanak-kanak. Ini termasuklah pengukuhan pelaksanaan undang-undang tersebut di peringkat daerah dan negeri dengan melibatkan tindakan pelbagai agensi seperti Polis Diraja Malaysia dan Kementerian Kesihatan, orang awam dan Pegawai Kebajikan Masyarakat sendiri. 

Antara tindakan pengukuhan penguatkuasaan perundangan tersebut adalah seperti berikut:
· Majlis Kebangsaan bagi Kanak-Kanak

Majlis Kebangsaan bagi Kanak-Kanak ditubuhkan dan distruktur semula daripada Majlis Penyelaras bagi Pelindungan Kanak-kanak. Ketetapan fungsi dan kuasa Majlis ini antara lain, untuk menasihati dan membuat syor kepada Kerajaan mengenai semua isu dan aspek yang berhubungan dengan pemeliharaan, perlindungan, pemulihan, perkembangan dan penyertaan kanak-kanak di peringkat kebangsaan serantau dan antarabangsa, membolehkan RUUKK dapat dikuatkuasakan dengan lebih efektif oleh kerana keanggotaannya daripada pelbagai kementerian, agensi dan individu (contohnya polis, Jabatan Peguam Negara dan Jabatan Penjara) yang mempunyai pengalaman, pengetahuan dan kepakaran dalam bidang kanak-kanak serta wakil kanak-kanak.
· Pasukan Pelindungan Kanak-Kanak 

Di bawah penubuhan Majlis Kebangsaan Bagi Kanak-Kanak, Rang Undang-Undang Kanak-Kanak (Pindaan) 2015 (RUUKK) telah menambah baik mekanisma penguatkuasaan Akta Kanak-Kanak 2001 dengan menstruktur semula Pasukan Pelindungan Kanak-kanak. Pasukan ini dianggotai pelbagai disiplin seperti individu yang mempunyai pengalaman, pengetahuan dan kepakaran yang sesuai dalam perkara yang berhubungan dengan pemeliharaan dan pelindungan kanak-kanak, seorang pegawai perubatan dan seorang pegawai polis.

Penstrukturan semula ini adalah untuk memastikan penyelarasan perkhidmatan yang berkesan yang diberikan kepada keluarga dan kanak-kanak memerlukan atau disyaki memerlukan pemeliharaan dan pelindungan, antaranya kanak-kanak yang dicederakan daripada segi fizikal, dianiayai, diabaikan dan dibuang. Dengan pindaan ini juga, Pelindung ditugaskan untuk menyelia Pasukan Pelindungan Kanak-kanak.

· Pasukan Kebajikan Kanak-Kanak.

Penubuhan Pasukan Kebajikan Kanak-kanak dengan keanggotaan seperti individu yang mempunyai pengalaman, pengetahuan dan kepakaran yang sesuai dalam perkara yang berhubungan dengan pelindungan dan pemulihan kanak-kanak, seorang Pegawai Pendidikan dan seorang pegawai polis. 

Pasukan ini yang dahulunya dikenali sebagai Jawatankuasa Kebajikan Kanak-kanak berfungsi untuk menyelaraskan perkhidmatan setempat kepada keluarga dan kanak-kanak jika kanak-kanak memerlukan atau disyaki memerlukan pelindungan dan pemulihan, antaranya yang terlibat dengan bahaya moral atau jika kanak-kanak itu didapati bersalah atas apa-apa kesalahan. Pegawai akhlak atau Pelindung ditugaskan untuk menyelia Pasukan Kebajikan Kanak-Kanak.
Struktur keanggotaan kedua-dua pasukan ini membolehkan RUUKK dikuatkuasakan dengan lebih berkesan di setiap daerah dan negeri memandangkan ianya daripada pelbagai disiplin dan sektor yang berkait rapat dengan keperluan dan perkembangan seseorang kanak-kanak.
· Penggubalan peraturan, kaedah, garis panduan dan standard operating procedure (SOP) di bawah RUUKK

KPWKM sedang dalam peringkat pemurnian peraturan-peraturan, garis panduan dan standard operating procedure (SOP) yang sedia ada dan penggubalan baharu bagi memastikan peruntukan-peruntukan di bawah RUUKK dapat dilaksanakan oleh agensi berkaitan seperti polis dan kehakiman dengan lebih holistik dan berkesan di peringkat akar umbi.

· Pembangunan kapasiti pegawai kehakiman, perundangan dan pihak berkuasa.

Beberapa latihan pembangunan kapasiti telah dilaksanakan bagi memantapkan lagi pemahaman pegawai kehakiman, perundangan dan pihak berkuasa seperti polis ke atas perundangan dan hak asasi berkaitan kanak-kanak seperti berikut:

1. Bengkel pematuhan instrumen hak asasi manusia dianjurkan oleh Jabatan Peguam Negara (AGC) kepada pegawai-pegawai AGC, badan kehakiman, pertubuhan-pertubuhan bukan kerajaan (NGO) dan termasuklah KPWKM. 

2. Latihan Kehakiman dan Perundangan di Institut Latihan Kehakiman dan Perundangan (ILKAP) kepada para pegawai kehakiman dan perundangan, Jabatan Penjara, Kementerian Luar Negeri, polis dan agensi lain yang berkaitan.
3. Seminar mengenai Akta Kanak-Kanak 2001 bagi memberikan pemahaman yang lebih terhadap Akta tersebut dari aspek fungsi dan peranan agensi tertentu seperti polis dan penjara, prosedur dan penguatkuasaan prosedur.

4. Seminar mengenai perundangan dan hak kanak-kanak dan wanita kepada pegawai-pegawai polis di Maktab PDRM.

